
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орос хэлнээс орчуулсан Т. Содномдаржаа

	НАРИЙХАН БӨГӨӨД САЙХАН

	 

	Би гэртээ ширээн доороос тэмдэглэлийн дэвтэр олов. Тэгээд гэрийнхнээсээ асуутал цөмөөрөө л «минийх биш» гэцгээх юм. Тэр дэвтэр мөнгөн эмжээртэй цэнхэр хавтастай ажээ. Чухам хэний дэвтэр болохыг мэдэхийн тул эхний хуудсыг нээж тэнд бичээстэй зүйлийг үзээд би ихэд гайхав. Тэнд нэг маш том хүний утасны дугаар, гэрийн хаяг, нэр ус бичээстэй байлаа. Дараагийн хуудсыг эргүүлтэл бас л гурван алдар цуутай том хүмүүсийн нэр дараа дараагаар жирийтэл гарч ирлээ. Цааш нь хуудаснуудыг эргүүлэх тусам миний гайхаш тасарлаа.

	Манай оронд байдаг төр улсын зүтгэлтэн нөлөөтэй бүх хүмүүсийн хаяг байсныг бодоод үз л дээ. Тэдгээр нэрсийн дотор хамгийн бага тушаалтай хүн ерөнхий захирал байлаа. Дэвтэрт бичсэн улс төрийн зүтгэлтнүүдийн нэр нь яг одоо л засгийн газрын толгойд байгаа хүмүүс юм гэдгийг би бас анхаарлаа. Миний оронд хэн ч байсан гэсэн гайхах байсан биз ээ. Том нөлөөтэй хүмүүсийн хаягаар дүүрсэн тэмдэглэлийн дэвтэр над тэр дороо дэлбэрэх гэж байгаа бөмбөг шиг л санагдаж билээ. Энэ дэвтрийг манай гэрт ямар нэг дайсан л хаясан байх ёстой. Нөлөөтэй хүмүүсийн хаягтай энэ дэвтэр над чухам ямар аюул учруулахыг би яаж төсөөлөх вэ. Гэвч тэр дэвтрийг миний бичгийн ширээний доогуур сайн санасандаа л хаясан биш гэдэгт эргэлзэхгүй байлаа. Тэгээд би ч айхын ихээр айв шүү дээ. Одоохон үүдний хонх дуугаран энгийн хувцастай цагдаа орж ирээд: «Аль вэ, тэмдэглэлийнхээ дэвтрийг!» гэхэд нь би айж гайхсандаа «Ямар дэвтэр вэ?» хэмээн бэмбэгэнэн өчнө дөө. Тэгээд тэд манайхыг нэгжиж, яг миний тавьчихсан юм шиг хэвтэж агсан тэр дэвтрийг бичгийн ширээний дороос олох байсан биз.

	Уг явдал яг л ийм маягаар өнгөрөх байсан гэдгийг би сайн мэдэж байна. Энэ дэвтрийг, манай гэрт авчирч хаясан тэр новш цагдаад очиж мэдүүлсэн ч байж болох юм. Би ямар нэг том хуйвалдаанд өртсөн нь тодорхой боллоо!

	Цагдаа нар энэ дэвтрийг олонгуутаа «Яагаад чи энэ дэвтэрт манай төрийн их бага зүтгэлтнүүдийн нэрийг бичсэн юм бэ? Чи тэдний хувийн хэргийг хөтөлдөг юм уу? Чи тэднийг айлган сүрдүүлж байгаад бузар хэрэг хийлгэх гэсэн юм уу? Үгүй бол алах гэж байгаа юм уу? Хэлээдэх!» гэнэ дээ. Ээ бурхан минь! Тэгвэл би юугаа хэлэх билээ. Би юу ч хэлсэн тэднийг яаж итгүүлэх вэ дээ.

	Би тэр дэвтрийг шатаагаад үнсийг нь салхи уруу хийсгэж үгүй хийхээс өөр сайхан юмгүй байв. Тэгэхэд над ингэж хөө тарьдаг тэр хог чинь хэн байдаг билээ! Орой гурван найзынхаа хүрч ирвэл.... Үгүй тэд надад ийм муу юм хийх ёсгүй! Тэдний нэг нь доцент, нөгөө нь их сургуулийн номын санд ажилладаг бөгөөд гурав дахь нь утга зохиолын багш билээ...

	Тэгээд шатаачихъя гээд тэр тэмдэглэлийн дэвтрийг зууханд шургуултал үүдний хонх дуугарч, миний найз Халид орж ирлээ. Би энэ хүнийг таних болсноос хойш хорин жил болсон юм. Мань хүн их сургуулийн номын санд ажилладаг бөгөөд өчигдөр орой манайд ирээд ярилцаж суусан хүмүүсийн нэг билээ. Халид яг л над шиг бас сэтгэл ихэд түгшжээ.

	— Чи яагаад ингэж цонхийчих оо вэ? гэж надаас асуухад нь би хариуд нь:

	— Чи яасан хачин болчих оо вэ? гэсэнд

	— Ээ бурхан минь өчигдөр орой би танайд тэмдэглэлийнхээ дэвтрийг унагачхаагүй байгаа? гэв. Би нөгөө гайхал дэвтрээ сарвайж

	— Энэ үү? гэхэд тэр бээр ухасхийн миний гарыг барьж аваад

	— Ээ бурхан минь тэгэлгүй яах вэ! Би хаячихсан гэж бодоод яаж зовж шаналсан гэж санана аа гэв.

	Би Халид найзыгаа ажлынхаа тасалгаанд оруулаад

	— Би бүр айгаад үнхэлцэг хагарчих даа хүрээд байлаа гэж үнэнээ хэлээд, тэр олон том хүмүүсийн хаягийг тэмдэглэлийнхээ дэвтэрт чи яагаад бичих болов? Чи над үнэнээ хэл гэлээ. Харин мань эр ихэд гайхаж:

	— Чамд ийм том хүмүүсийн хаягтай тэмдэглэлийн дэвтэр байхгүй гэж үү? гэхэд нь

	— Бай-х-гүй ! гэсэнд

	— Ээ бурхан өршөө, заавал ийм дэвтэртэй бол. Хамаагүй чиний халаасанд л явж байг. Яагаад би тэдгээр хаягийг тэмдэглэлийнхээ дэвтэрт бичсэнийг чи мэдэхийг хүсэж байна уу? Тэгвэл сонсож бай. Янз бүрийн авто үзэг цуглуулах шуналтай болсон юм. Нэг хэсгийг нь би худалдаж авна, нөгөө хэсгийг нь над бэлэглэдэг байв. Ингээд хармаандаа арав хорин үзэгтэй болов. Нэг удаа германаас ирсэн, яруу найрагч найзтайгаа уулзахаар зочид буудалд очлоо. Тэр нөхөр маань намайг авто үзэг цуглуулагч гэдгийг мэдээд бас нэг үзэг бэлэглэв. Харин би зочид буудлаас гарч байшингийн булан тойронгуут «Үзгээ үзье» гэж өөрөө өөртөө тэсгэлгүй хэллээ. Миний халаасанд үргэлж томруулдаг шил явдаг юм. Шилээрээ үзгийг харсан чинь нэг их бүдүүн юм шиг санагдлаа. Би тэмдэглэлийнхээ дэвтэрт: «Нарийхан бөгөөд сайхан» гэсэн хоёр үгийг бичлээ. Ерөөсөө би халаасандаа үзгээ зүлгэхийн тул маш нарийн цаасан зүлгүүр авч явдаг билээ. Хэрвээ би тэр үзгийг гэртээ жаахан үрчихвэл нарийн болох ажээ. Тэгээд томруулагч шилээ авч дахиад л үзгээ үзэж эхэлтэл миний мөр дээрээс хоёр гар барьж аваад

	— Чи юу хийж байгаа юм бэ? гэсэнд

	— Би юү? Зүгээр ээ!! Үзгээ үзэж байна гэв.

	— Ингэхэд үзгээ л үзэж байгаа юм биз дээ?! Ер нь чи юу хийдэг хүн бэ? гэхэд нь

	— Би их сургуульд.... гэж ярьж дуусаагүй байтал

	— Өө, та чинь профессор юм биз дээ?! Хүндэт профессор оо! Маш тааламжтай байна. Өө, та чинь.... гээд тэдний нэг нь миний зүүн тал руу цохиж:

	— За, яв! гэлээ

	— Ноёд оо өршөөгөөрэй! Энэ чинь лав эндүүрсэн бололтой! гэж намайг хэлэхэд

	— Яв, яв! гээд баруун талаас нудрахад би алхаж гарлаа. Тэгээд ч явахгүй гэхийн арга алга аа!

	Бид сэргийлэхийн хэсэг дээр ирлээ. Намайг ямар нэгэн өрөөнд түлхэж орууллаа. Хүлээгээд л байлаа хэн ч ирдэггүй. Нэлээд цаг болоод нэг хүн орж ирээд:

	— Шалан дээр суу! гэлээ

	— Би шалан дээр сууж чадахгүй гэж хариулсанд

	— Энэ чинь сууж чадахгүй гэнэ шүү! Бас тэгээд профессор! Яаж санаа вэ! За халаасанд чинь юу л байгаагаа гарга гэв.

	Хоёр ширхэг нимгэн цаасан зүлгүүр, тэмдэглэлийн дэвтэр, хоёр ном, арван дөрвөн үзэг зэрэг халаасанд юу л байсан бүгдийг гаргаж ширээн дээр тавилаа.

	Тэр хүн үзгүүд рүү зааж:

	— Энэ чинь юу юм бэ гэхэд нь 

	— Үзгүүд ээ! гэсэнд

	— Аа тийм бий, үзэг юм биз дээ. Ээ профессор оо, Ээ чи чинь!.. гэв.

	Тэр хүн томруулдаг шилийг минь барьж үзсэнээ

	— Энэ чинь юу юм бэ? хэмээн асуухад нь

	— Томруулдаг шил л байна! гэж хариулсанд

	— Томруулдаг шил гэнэ ээ, за мэдлээ. Ээ профессор, чи юу, бүр нэг!.. гэж занав. Ингэж байтал бас гурван хүн орж ирээд цөмөөрөө л миний юмыг үзэж гарлаа. Тэгээд тэдний нэг нь аанай л нөгөө цаасан зүлгүүрийг минь авч

	— Энэ юу вэ? гэхэд нь

	— Цаасан зүлгүүр ээ, гэхэд

	— Тэгээд энэ сонин зүлгүүр чинь ямар учиртай юм бэ? Бүр гөлчгөр юм байна шүү дээ. Чи ер нь хэнийг молигодох гээд байгаа юм бэ? гэхлээр нь

	— Энэ тань нарийн дархны зүлгүүр шүү дээ! гэсэнд

	— Тийм бий! Нарийн зүлгүүр гэнэ ээ. За гайгүй мэдлээ?! Ээ дээ, эрхэм профессор, чи юу!.. гээд миний мөр лүү ёвроод авлаа. Ийнхүү харсаар байтал хэрэг буруу тийшээ эргэв. Тэгэхэд нь би профессор биш, их сургуулийн номын сангийн ажилтан гэдгийгээ ч хэлж чадсангүй.

	— Нөхөд минь ямар нэгэн эндүүрэл гарав бололтой. Чухам ямар хэргийн учир намайг энд авчирсныг тань би мэдэхгүй юм, харин намайг их сургууль тэр даяараа, сэтгүүлчид цөмөөрөө мэднэ. Надтай иймэрхүү янзаар хандах ёсгүй гэж би хэллээ.

	Миний тэмдэглэлийн дэвтрийг хуудаслаж байсан хүн: 

	— Дуугүй бай гэж над руу хашхирснаа нүд нь гялалзаж:

	— Энэ чинь бас юу юм бэ? гээд над бэлэглэсэн үзгийг шалгахын тул тэмдэглэлийн дэвтэр дээрээ «нарийхан бөгөөд сайхан» гэж бичсэн үгийг зааж асуулаа.

	— «Нарийхан бөгөөд гоё сайхан» гэсэн үг гэж би хариулав.

	— Нарийхан бөгөөд сайхан гэнэ шүү? Хараач! гэлцэнэ.

	— «Нарийхан бөгөөд сайхан» гэсэн үг гэсэнд

	— Энэ чинь юү гэж, байгаа юм бэ? гээд

	— Юу гэсэн ч юм биш ээ! гэхэд минь

	— Хэрвээ юу гэсэн ч юм биш бол чи яах гэж бичсэн юм бэ? гэв.

	— Би үзгийнхээ хошууг шалгасан юм. Тэгээд... гэтэл

	— За! тэгвэл яагаад ямар нэгэн өөр юм бичдэггүй, заавал л «Нарийхан бөгөөд сайхан» гэж бичсэн юм бэ? гэж асуув.

	— Үнэнээ хэлэхэд би энэ тухай юм огт бодоогүй билээ... Энэ л над бодогдоод би биччихсэн юм өөр юу ч санахгүй байна гэсэнд

	— За! Нарийхан бөгөөд сайхан гэнэ ээ! Ээ профессор! Ээ, чи чинь!.. Бид одоо чамд «нарийхан бөгөөд сайхныг» чинь харуулна даа! Хараач толгойд нь энэ л орж ирсэн гэнэ! Яагаад өөр юм чиний тархинд орж ирсэнгүй вэ? гэв.

	Тэдний нэг нь машины бичээч дээр очлоо. Тэгээд гэрээ бичиж эхэллээ. Миний айдас хүрч байлаа. Хэрвээ миний санамсаргүй бичсэн «Нарийхан бөгөөд сайхан» гэсэн үг ямар нэг тагнуулын байгууллагын нууц нэр байсан бол яана даа?! Арван дөрвөн үзэг, тэмдэглэлийн дэвтэр, хоёр ном, томруулдаг шил, дархны зүлгүүр «Нарийхан бөгөөд сайхан» гэсэн үгсийн аль нь ч тэр цөмөөрөө л нэрийг минь хөөдөж болох ажээ!

	Чухам яахыгаа мэдэхгүй би самгардав. Гэрээ хийж байх хооронд тэдний нэг миний тэмдэглэлийн дэвтрийг үзсээр ажээ. Тэгээд нэг хуудас дээр зогсож, түүнийгээ бусад нөхдөдөө үзүүлэв. Тэгээд тэд хоорондоо нэг юм шивнэлдэж байснаа байдал огт өөр боллоо. Миний тэмдэглэлийн дэвтрийг үзэж байсан тэр хүн нэгэн тэмдэглэлийг нөхдөдөө үзүүлэв. Тэгээд

	— Уучлаарай хүн гуай, гээд над руу, — Энэ хүн таны юу юм бэ? гэхэд

	— Энэ хүн миний сургуулийн найз. Надтай уржигдар уулзаад намайг хоолонд оруулсан юм. Тэгээд өөрийнхөө хаягийг өгснийг нь тэмдэглэлийнхээ дэвтэрт бичсэн юм гэв.

	Миний ярьсан зүйл цөм үнэн байж билээ. Би үнэхээр олон жил уулзаагүй нөхөртэйгөө учирсан юм аа. Тэр маань ерөнхий захирал байсныг ч би мэдээгүй юм.

	Гартаа тэмдэглэлийн дэвтэр барьж буй тэр хүн ээдрэн түгдэрч инээмсэглээд:

	— Өө та чинь ерөнхий захирлын маш дотнын нөхөр байсан юм бий!.... гэхэд нь

	— Тийм ээ... бид бүр сургуульд байхын түүнийг даажигнадаг байж билээ гэсэнд

	— Маш сайн байна. Та яагаад суухгүй байна. Энэ сандал дээр суугтун! гэснээ цаад хүмүүс рүүгээ эргэж:

	— Энэ хүн гуайг яах гэж авчирсан юм бэ? гэж асуув. Дараа нь над руу хандаж:

	— Ийшээ орно уу гэлээ.

	Гоё сайхан эдлэл тавьсан тасалгаа руу би түрүүлж, тэд намайг дагалдан орлоо.

	Намайг түшлэгтэй зөөлөн сандал дээр суулгаж, тэдний нэг нь:

	— Өнөөдөр халуун байна. Танд хийжүүлсэн чихэрлэгийн ус барих уу? гэж асуухад нь

	— За зүгээрээ, санаагаа бүү зовоо! гэв. Чихэртэй хийжүүлсэн ус ч орж ирлээ. Бид хоёр хоёулхнаа тасалгаанд үлдэж бусад нь гараад явчихлаа. Надтай ярьж байсан хүн:

	— Хүн гуай таныг энд авчирсны шалтгаан юу билээ? Танд ямар нэг юм хэрэгтэй байна уу? гэв.

	Бурхан минь, Тэнгэр минь! Танд юу хэрэгтэй байна гэсэн чинь юу гэсэн үг вэ?! Эд чинь өөрснөө л намайг барьж аваад хүчээр энд авчраагүй бил үү? Гэвч та нар нударгалж өшиглөж байгаад намайг энд авчирсан шүү дээ хэмээн одоо ийм аятайхан харилцаж байхад нь хэлбэл... эвгүй дуулдах байлаа!

	Ийм учир:

	— Хүн гуай таны эрүүл мэндийг айлтгахын тулд ирсэн юм! гэхэд

	— Ээ, өршөөгөөрэй! Бид юу ч атугай танд туслахад бэлэн байна! Өөрөө л эрүүл төвшин жаргаарай! Та биднийг баясууллаа! Ээ бурхан минь яасан их хувь заяа вэ! гэлээ. 

	Байдал сайн тийшээ эргэж дахиад ямар нэгэн бүтэл муутай юм гарчихаас нь өмнө тэндээс түргэн явчихмаар л байв.

	— Таны зөвшөөрвөл би явъя даа гэж би хэллээ. Сайх эр суудлаасаа босож намайг хаалга хүртэл үдэж гаргав. Би тэндээс түргэн зайлахын тул алхаагаа нэмлээ. Хэрэв би үзгүүдээ, тэмдэглэлийнхээ дэвтрээ, томруулдаг шилээ авъя гэж шаардвал нөгөө учраа ойлголцохгүй болсон явдлыг дахин сэргээх байлаа! Иймээс тэр бүхнийгээ авъя гэж хэлэхгүй байх нь л дээр байсан даа!

	— Хүн гуай!.. Эрхэм профессор аа! Та өөрийнхөө юмыг мартчихаж, гээд миний хойноос нөгөөдүүлийн нэг нь айсуй. Тэр хүн үзгүүд, зүлгэх цаас, томруулагч шил, тэмдэглэлийн дэвтрийг минь авчирч өглөө.

	— Профессор гуай та үнэхээр нөхөр ерөнхий захирлыг таних уу? гэж тэр хүн асуув.

	— Тийм ээ танина. Та юунд ингэж асууж байна аа гэхэд минь,

	— Зүгээр ээ! Одоо нэг ийм маяг гараад байгаа юм... Луйварчин болгон өөрийнхөө тэмдэглэлийн дэвтэрт манай том хүмүүсийн хаягийг бичдэг болжээ. Учрыг олов уу? Тэгээд хэрэгтэй үедээ «Миний нөхөр» гэж хэлээд гөлөлзөж аягүй байдлаасаа мултрах болно. Тэгэхэд найз нь юм уу, биш ч юм уу яаж мэдэх вэ дээ. Ингэхэд та чинь жинхэнэ найз нь байсан юм шив дээ гэв.

	— Тийм би жинхэнэ найз нь байсан юм! гэсэнд тэр хүн над руу ам цаас сунгаж:

	— Хүн гуай энд би өөрийнхөө нэр алдрыг биччихлээ. Хэрэг болж мэдэх шүү! Хэрвээ та ерөнхий захирал гуайтай дахиад уулзвал... гэж билээ хэмээн энэ бүхнийг Халид над яриад, нэмж хэлсэн нь:

	— Ингээд энэ өдрөөс эхлэн би аль нэг том хүний хаягийг дуулмагцаа тэмдэглэлийнхээ дэвтэрт бичиж авдаг болсон юм. Чингээд энэ дэвтрээ гээчихлээ гэж маш их айлаа даа, нөхөр минь. Энэ хаягууд чинь эд хогшил, амины даатгалтай л яг адилхан юм. Нөхөр минь даруйхан ийм хаяг хөтөлж эхэл! Тэгэхдээ харин хэн гэгч нь эрүүл мэндийн талаар ч юм уу, эсвэл ямар нэг шалтгаанаар халагдвал тэр доор нь түүний нэрийг дарж байхыг битгий мартаарай! Тэгэхгүй бол гай дайрна шүү!.. Ингэхэд чи чинь энэ хорвоогийн эрхтэн дархтны хаягтай дэвтрийн тухай юу ч мэддэггүй байсан юм уу? гэхэд нь

	— Тийм ээ, юу ч мэддэггүй байсан юм! гэвэл

	— Нөхөр минь чи мөн их эндүүрч дээ! Одоо чинь хүн болгон ямар нэг муу юм болоход хэрэглэх гэж ийм юм халаасандаа авч явдаг болжээ. Биднийг гэрээсээ гараад явж байтал юу болохыг бидний хэн мэдэх билээ дээ, тийм үү? Урьд цагт хүнийг гай гамшиг, өвчнөөс хамгаалж байдаг янз бүрийн мөргөл, маань мэгзэм байдаг байж билээ. Харин одоо түүний чинь янз бүрийн эрхтэн дархтны хаяг түүж бичсэн ийм дэвтэр л төлөөлөх болжээ. Энэ л одоо маш хэрэгтэй зүйл дээ!.. гэж билээ.

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

